
卷四十一 �

陔餘叢考

卷四十二

 � 卷四十三

男人女名，女人男名

古有男人而女名者。如帝有女媧氏。魯隱公名息姑。《春秋傳》有石曼姑。《孟子》所

稱馮婦。《莊子》所稱偊女高。《戰國策》所稱女阿。《史記》惡來之子名女防。《荊

軻傳》「徐夫人匕首」注，徐姓，夫人名，男也。《漢書�郊祀志》有丁夫人、虞初等，

以詛軍為功。韋昭亦曰：丁姓，夫人名，男也。《漢武內傳》及《後漢書》魯女生，長

樂人，絕穀八十餘年，仙去。《三國志�陸抗傳》有暨豔。《晉書�載記》：鳩摩羅什

本名耆婆。《宋書》魯爽小字女生。《梁書》馬仙卑本名仙婢。《魏書》：後魏昭成帝

有子曰閼婆。永安中，荊州被圍，行台宗靈恩遣使宗女等入城曉諭蠻首雷婆思。《後周

書�蔡祐傳》有夏州首望彌姐。《唐書》李君羨小字五娘。《五代史》：後唐莊宗有衛

州刺史李存儒，本姓楊名婆兒。錢鏐小名曰婆留。《宋太宗紀》有西族首領名羅妹。此

皆男子也。又《癸辛雜識》：黃姑星即牽牛星，與織女相對，則黃姑不可謂之女星也。

女人亦有男名者。黃帝娶西陵之女曰傫祖。絳侯為河內守，許負相之，曰：「君後三歲

而侯。」應劭注：負，河內溫人，老媼也，故高祖封為鳴雌亭侯。《漢書�外戚傳》：

薄姬少時，與管夫人、趙子兒相愛。子兒亦女也。武帝皇后有衛子夫，子夫之姊長曰君

孺，次曰少兒。又霍光夫人囑女醫淳于衍毒許皇后，謂曰：「少夫幸報我以事。」少夫，

衍字也。《文〔元〕后傳》：后名政君，妹名君力、君弟。《杜欽傳》皇太后女弟司馬

君力。《西域傳》：岑陬尚江都公主，生一女，亦名少夫。又褚先生《日者傳》有婦人

能相馬者，曰陳君夫。《後漢書》鮑宣妻桓氏，字少君。吳孫權長女名魯班，適全琮；

少女名小虎，適朱據。《南史》：宋武帝女會稽公主名興弟，豫康公主名次男，山陰公

主名榮男。孝武帝母路太后名惠男。陳武帝章皇后名要兒。《北史�列女傳》有鄃縣女

子孫男玉，嘗殺人報夫仇。《金史》浦察阿虎迭尚鄧國長公主崔哥，又海陵有妃定哥、

石哥。又南齊宮中有婦人韓蘭英，有文詞，自宋孝武時入宮，至齊武帝以博士，教六宮

書學，以其年老多識，宮中呼為韓公。則又女人而有男子之稱矣。

命名奇詭

世俗命名，多有取用古人名者。如何尚之名其子曰偃，曰求，曰點，此以古賢為名者也。

袁湣孫慕荀奉倩之為人，改名粲，字景倩。劉湛慕汲黯、崔琰之為人，名其子黯，字長

孺，琰，字季珪。顏竣初生子，適江夏王義恭亦生子，宋孝武為之制名，名義恭子曰伯

禽，以比周公之子；名竣子曰避疆，以比張良之子。此亦以賢臣為名者也。王涯名其長

子曰孟堅，次子曰仲翔，此以古人之字為名者也。晉韓延之以劉裕將傾司馬氏，知裕父

名翹，字顯宗，乃改己字為顯宗，而名其子曰翹，以示不臣劉氏。此別自有意。甄濟生

子，長曰禮闈，次曰憲台。此又以生子時所歷官為名者也。任昉四子：西華、南容、北

叟、東裏，則以東西南北切合古人名為名者也。若《漢書�魏相傳》：天子所服，令中

謁者趙堯、李舜、倪湯、貢禹各舉一時。宋孝武時，有小史姓皇名太子，孝武移其點於

外，改為犬子。苗晉卿名其十子發、丕、堅、粲、垂、向、呂、稷、望、咸，皆與古帝

王同名，德宗惡之，命與外官，故皆不顯。此則狂誕不檢，不取禍已為幸矣。南齊庾肩

吾名其長子曰黔婁，次子曰於陵。唐亦有楊於陵。則以古人極清貧者為名。至如魏之高

菩薩，周之席毗羅，隋之喬鍾葵，陳之周羅睺、鄧沙彌，唐初之宋金剛、王羅漢，明皇

時之高力士等，皆以神將為名，尚屬有說。魏元叉本名夜叉，弟羅本名羅刹，則專以凶

神惡煞為名，何也？《漢書》酈食其之子名疥，《南史》張敬兒本名狗兒，其弟名豬兒，

齊明帝改為敬兒、恭兒。《宋史》劉繼元之子名三豬。《金史�海陵紀》有刑部郎中海

狗，《宣宗紀》有李瘤驢、唐括狗兒，《哀宗紀》有完顏豬兒，又兀术之孫名羊蹄，胡

沙虎之子名豬糞，封濮王，他如紇石錄豬狗、完顏狗兒，見《西夏傳》，耶律赤狗兒，

見《盧彥倫傳》。《金史》謂金人尚質，故沿舊俗不改。《元史》亦有石抹狗狗、寧豬

狗，又伯答沙次子名潑皮，皇慶中有駙馬醜漢，江浙行省黑驢，此亦北俗之尚質也。按

古人命名，原有不避醜惡之字者。《左傳》晉成公名黑臀，衛侯之弟名黑背，魯文公名

其子曰惡，齊田子名其子曰乞，晉景公名獳，鄭成公太子名髡頑，次曰侯獳、衛獳、羊

肩、史狗，鄭有堵狗，《史記》韓有公子蟣虱，司馬相如名犬子，《漢書》梁冀子名胡

狗。此本古俗，金、元之人名多醜惡，原無足異也。（《甕牖閑評》：蔡京三子，長曰

攸，次曰翛，次曰儵。當時語云： 「蔡京之後尤蕭條。」此又命名而成語讖者。）

女字繫姓

班昭為曹世叔妻，而字惠班。荀采為陰瑜妻，而字女荀。古女人有以母家之姓繫於字者。

女扮為男

古來有女裝為男者。樂府木蘭從軍，小說家祝英台，其最著者也。其見於史傳者，《宋

書》晉熙王昶謀叛，事泄奔魏，攜妾吳氏作丈夫服，亦騎馬逢隨。《南史�崔慧景傳》：

東陽女子婁逞，變服為丈夫，能棋解文義，遍遊公卿間，仕至議曹從事。事發，給作婦

人服而去，歎曰：「如此伎倆，還為老嫗，豈不惜哉！」《北史》：魏太武令古弼征馮

弘，弘令婦人被甲居中，精卒陣於外，東奔高麗。楊大眼妻潘氏，當遊獵之際，亦戎服，

與大眼並馳。及還營，同坐幕下，對諸僚佐。大眼指謂諸將曰：「此潘將軍也。」《唐

書》：謝小娥以父與夫俱為盜申蘭、申春所殺，乃詭為男子服，傭蘭家，伺隙殺春。《

太平廣記》：張詧為郭汾陽所任使，詧既歿，其妻貌與詧極相類，乃偽為丈夫衣服，稱

詧弟，上謁。汾陽喜之，令居詧職，累兼御史大夫。汾陽薨後，乃棄職嫁潘老為妻。五

代西蜀女子黃崇嘏，亦詐為男入仕宦。元人有《春桃記》傳奇，崇嘏曾登第為狀元。王

弇州《藝苑卮言》以為崇嘏仕至司戶參軍。此皆女詐為男入仕者也。至如金海陵王，令

諸妃位下皆以侍婢服男子衣冠，號假廝兒。金之將亡，宗室承宗女阿魯真寡居，有眾千

餘。蒲鮮萬奴來攻，阿魯真衣男子服，督眾力戰，破之。哀宗在蔡州被攻，括婦人壯健

者，假男子衣冠，運石上城。此亦假男之事。若漢末東海呂母稱將軍，晉末王恭起兵，

王廞聚眾應之，以女為貞烈將軍，悉以女人為官屬，顧琛母孔氏為之司馬。此或假男子

官號，未必詐為男子。唐初柴紹妻起兵，號娘子軍。史思明之亂，衛州侯四娘、滑州唐

四娘、青州王二娘，相與歃血，赴行營討賊。崔寧自蜀入朝，楊子琳乘間攻成都，寧妾

募勇士千人，自將以進，子琳退去。此並不假男子官號，直以女子自將矣。

男子稱佳人

男人有稱美人者。《詩》「彼美人兮，西方之人兮」，少陵詩「美人何為隔秋水」，東

坡《赤壁賦》「望美人兮天一方」之類是也。男子亦有稱佳人者。《楚詞》「惟佳人之

永都兮」，注：佳人指懷王。後漢尚書令陸宏，姿容如玉，光武歎曰：「南方多佳人。」

魏曹爽從蹕謁高平陵，司馬懿閉城拒之，桓範勸爽挾天子詣許昌發兵，爽不從。範哭曰：

「曹子丹佳人，生汝兄弟㹠犢耳！」又苻秦時，竇滔妻蘇蕙作《璿璣圖》，讀者不能盡

通。蘇氏歎曰「非我佳人，莫之能解。」 是皆男子稱佳人也。

一母生數帝，二后，一母生二名儒，一母生兩狀元

《晉書》：宣帝張皇后，生景帝、文帝，是一母生二帝。然師、昭皆追諡為帝，非及身

正位者。明帝后庾氏，生成帝衍、康帝嶽。又成帝貴人周氏，生哀帝丕、廢帝奕。此則

一母生二帝。（孝武帝子德宗為安帝，德文為恭帝，未知同母否，史無考。）然所生帝

皆短祚，且失國，尚無足紀。《北史》：齊神武妃婁氏，生子洋為文宣帝，演為孝昭帝，

湛為武成帝。其長子澄雖未正位號，亦追諡文襄帝。又二女，一為魏孝武帝后，一為魏

孝靜帝后，則古來未有之奇也。宋杜太后生太祖、太宗。遼太祖述律后生長子倍，為人

皇王，後亦追諡帝，次子德光，即太宗也，亦一母生二帝。《金史》景祖昭肅皇后，生

世祖劾裏缽，肅宗頗刺淑，穆宗盈歌，亦一母生三帝。然此乃子孫追諡，非及身為帝者。

惟太祖阿骨打、太宗吳乞賣，則皆世祖簡翼皇后之子，是亦一母生二帝。《元史》：睿

宗后唆魯帖尼怯烈氏，生二子，蒙哥為憲宗，忽必烈為世祖。又順宗后宏吉剌氏，生海

山為武宗，愛育黎拔力八達為仁宗，亦一母生二帝。其後武宗二子，長和世疏為明宗，

次圖帖睦爾為文宗，未知同母否。張端義《貴耳錄》：宋乾道間，有媵隨嫁至單氏，生

尚書夔，又嫁耿氏，生侍郎延年。及卒，兩家爭葬。孝宗乃命官為葬之。陳了翁之父與

潘良貴之父交好，潘以無子為憂，陳曰：「吾有一婢，已生子矣，當以奉借。他日生子，

即見還。」 遂遣往，即子翁之母也。往果生良貴。後此母常往來兩家焉。一母生二大官、

二名儒，亦前古未有也。又明人《笑史》載：馬狀元鐸母，本妾也，嫡妒不容，再嫁同

邑李氏，復生一子，名馬，亦中狀元。御筆於「馬」字旁加「其」字，名「騏」，即李

騏也。一母生二狀元，亦奇事。

面首

宋廢帝時，山陰公主謂帝曰：「妾與陛下皆托體先帝，陛下後宮千百，妾惟駙馬一人，

事不均平，何至於此！」帝乃為置面首左右三十人。齊文帝王皇后，當鬱林王時，尊為

皇太后，稱宣德宮，鬱林為置男左右三十人。皆前代所未有也。

再醮后

呂藍衍引漢武帝皇太后，以為漢后乃有再醮者。按《漢書》淮南王安為太子遷取皇太后

外孫修成君女為妃。應劭曰：修成君，皇太后先適金氏所生之女也。藍衍之說援此，不

知史冊再醮之後甚多。《左傳》：楚子滅息，以息媯歸。此猶是國夫人也。漢以後有再

醮而為后者，如劉瑁妻吳氏嫁劉先主，袁熙妻甄氏嫁魏文帝，石重幸妻馮氏嫁晉出帝，

李崇訓妻苻氏嫁周世宗是也。有既為后再醮者，晉惠帝后羊氏為劉曜所虜，立以為后，

嘗問曰：「吾何如司馬家兒？」后曰：「陛下開基之聖主，彼亡國之暗夫。彼為帝王不

能庇妾，爾時實不欲生，意謂世間男子皆然。自奉巾櫛以來，乃知天下自有大丈夫也。」

其後相襲最多者，莫如後魏及北齊、後周之世。魏明帝嬪爾朱氏本爾朱榮之女，榮迎立

孝莊帝，帝立以為后。後孝莊被害，齊神武又納為別室，生子彭城王浟。又廢帝元朗建

明皇后小爾朱氏，神武亦納之，生任城王湝。後廢，徙靈州，適盧景璋。（高歡又納廣

陽王妃鄭氏、任城王妃馮氏、城陽王妃李氏。）魏孝武皇后高氏，本神武女，孝武西奔，

後又為彭城王韶妃。東魏孝靜皇后高氏，亦神武女，孝靜禪位後封太原公，甚護視帝，

帝被害，乃又嫁楊愔為妻。（靜帝李妃，後亦為齊武成帝妃。）齊文宣后李氏，文宣崩

後，武成帝逼淫之。后有娠，其子紹德叩閣不得見，怒曰：「姊姊腹大，故不見兒。」

后慚，遂生女不舉。武成怒曰：「爾殺我女，我何不殺爾兒！」遂殺紹德。又文宣帝段

昭儀，文宣崩後改適錄尚書唐邕。孝昭帝元后，齊亡後亦入周宮中。武成帝后胡氏，齊

亡入周，恣行奸穢。後主緯后斛律氏，廢居別宮，齊亡後，嫁開府元仁為妻。又後胡氏，

齊亡後亦改嫁。而淑妃馮小憐，將立為后，齊亡後，周武帝以賜代王達。達嬖之，與妻

李氏不睦。隋文帝受禪後，以賜李氏之兄詢，令著布裙以配舂。後主之弟琅琊王儼被害，

追稱楚帝，妻李氏進號楚帝后，齊亡，亦改嫁。周靜帝后，司馬消難女也，被廢，嫁為

刺史李丹妻。元泰定帝后，丞相燕帖木兒娶為夫人。此皆見於史策者。蓋當衰亂之世，

革易頻仍，禮教廢而廉恥喪，故習以為常，恬不知怪。然亦有守志皎然不汙者。王莽女

為漢平帝后，自劉氏廢，即稱疾不朝。莽欲嫁之，不肯。莽敗，投火中死，曹操女為漢

獻帝后，及曹丕篡，遣使求璽，后怒抵之於軒下，因涕泣橫流，謂皇天不祚。楊堅女為

周宣帝后，堅篡位，封為樂平公主。后憤惋甚。堅欲嫁之，不許。李女為吳太子璉妃，

既篡，封為永興公主。妃痛楊氏失國，聞人呼公主，則流涕而辭，此數后者，節行高千

古，以視夫正位中宮、靦顏再適者，有狗彘之不若矣。《後漢書》：靈帝崩，皇子辯即

位，董卓廢為弘農王而弑之。王妃唐姬歸於其父瑁，瑁欲嫁之，誓不許。李傕之亂，為

所掠，欲妻之，固不聽，而終不自名。尚書賈詡知之，白獻帝，乃下詔迎姬，置弘農王

墳園，拜為弘農王妃。此雖不能死，而始終不辱身，其情猶可憐也。

長壽

古來所傳長壽人最多，然《列仙》、《述異》諸書荒幻不足信。其見於史傳者，三代以

上帝王，具載韓昌黎「佛骨」一表。至秦、漢以下，則亦有可數者。《漢書》：趙佗卒

於漢建元四年。徐廣引皇甫謐云：其時漢興已七十年，則佗蓋百餘歲。東甌王壽百六十

歲。《北史》：魏神元帝一百四歲。高麗王連年百餘歲。吐谷渾王誇呂在位百年。此人

君之最壽者。《漢書》：丞相張蒼年百餘歲。《陳思王集》：桓君山曰「余前為王莽典

樂大夫」，自王莽至魏已二百餘年。《魏書》：代人羅結，魏太武初遷侍中，總三十六

曹事，年一百七歲，精爽不衰，一百十歲始聽歸老，又十年乃卒。《唐書》：甄權在隋

開皇時為秘書正字，至貞觀十七年一百三歲，太宗授朝散大夫。白香山「九老」中有李

元爽，年一百三十六歲。《金史》：芮國公吾裏補一百五歲。海陵立太子時，有忽裏罕

解衣進太子曰：「臣今年百歲，有子十人，願太子與臣同。」海陵大喜。《元史》：阿

瓦丁一百二歲，紥八兒一百十八歲。此人臣之最壽者。《漢書》：孝文帝時得魏文侯舊

樂人竇公，年一百八十餘歲。《後漢書》：冷壽光年可百五六十歲。《三國志注》引《

世語》：并州送漢故度遼將軍范明友鮮卑奴，年三百五十歲，能言霍光時事，謂：「霍

顯乃光後小妻也；明友妻，光前妻女也。」《通鑒》：蜀范長生，先事劉先主，至李特

時尚在，年一百三十餘歲。《南史》：梁普通中，北侵穰城，城內有人年二百四十歲，

不能復食，惟飲曾孫婦乳，簡文賜以束帛。又荊州上津人張元始，年一百十六歲，膂力

過人。九十七歲時生子，子遂無影。鍾離人顧思遠，年一百十二歲，有子十二，俱死，

惟小者存，已六十餘。廣信侯蕭俁見之，驗其頭，有肉角長寸許，遂載還都，進見武帝，

擢為散騎侍郎。《遼史》：霸州民李在宥，一百三十三歲，賜束帛、錦袍、銀帶。金世

宗次遼水，召見一百二十歲女直老人，能道太祖開創事，上賜之帛。此民人之最壽者。

又梁武時，餘姚海外浮鵠山，有女人年三百歲，其女官道士四五百人，年皆出百，遣使

來獻紅席，云：席草嘗有紅鸞居其下也。此女人之最壽者。

按東漢馬融年八十八，陳實年九十二，孫吳時呂岱九十六，晉顏含九十三，王祥八十五，

劉宋時羊元保九十四，北魏高允九十八，唐孫思邈年百餘歲，王希夷九十九，孟詵九十

三，潘師正九十八，李綱八十五，虞世南八十一，李百藥八十四，李靖七十九，張柬之

八十二，令孤德棻八十四，傅弈劉仁軌、蘇良嗣、郭子儀皆八十五，張暐、李客師九十，

柳登、楊隆禮、裴遵慶、崔元綜皆九十餘，裴伷先、李勣、唐休璟八十六，員半千九十

四，烏承比九十六，蕭昕九十三，褚亮、柳公權、王起、歸崇敬八十八，苗晉卿八十一，

杜悰、吳兢八十，王縉、王及善八十二，宋文彥博、梁適九十二，張士遜、喬行簡八十

六，陳堯佐、蘇頌、崔與之八十二，曾公亮、富弼八十，李光、楊萬里八十三，周必大

七十九，史浩八十九，陸遊八十五，包恢八十七，鄭望之八十四，元石天麟、王磐、尚

文九十二，李昶、蕭奭阝、黃澤八十七，陸文珪、歐陽玄、姜澄八十五。《明史》所載

大臣老壽者尤多，大學士則劉健九十四，謝遷八十一，沈鯉八十五；尚書則胡濙八十七，

魏驥九十八，王恕九十三，韓文八十六，馬文升八十五，劉大夏八十一，郭宗皋、陶琰

九十，陸樹聲九十七，王翱八十九，王直八十四，王驥八十三，章懋八十六（懋生三子

俱前卒，年八十一又生子名接），潘恩八十七。弘治中，胡拱辰以尚書致仕，及年九十，

巡按御史請存問，正德三年始卒，則年且百歲矣。王學夔亦以尚書致仕，隆慶、萬曆間

存問者再，年九十四。侍郎以下，則劉淳九十七，錢宰九十六，葛誥九十二，蔡天祐九

十五，楊守隨八十五，閔珪八十二，孫原貞八十七。以上皆見於正史者。又《梁書�始

興王憺傳》內記顧思遠一家多壽，《宋史》韓億生八子，絳為相，年七十七，縝太子太

保，年七十九，維太子少傅，年八十二，縝子宗武大中大夫，年八十三。又《陳搏傳》

有鄢陵人許永上言：「臣年七十五，父瓊九十九，長兄八十一，次兄七十九，欲乞近地

一官就養。」上迎其父至京，神氣尚不衰。此又一家多壽，有不可思議者。昔謝莊自謂

家世無高年，高祖四十，曾祖三十二，祖四十七，莊亦四十六而死。是固亦關家運耶？

然陸遊亦自謂家世無高年，而遊竟享高壽，則又未可一概論也。

多子

《史記》：秦繆公子四十人，田常子七十餘人，田嬰子四十餘人。《漢書》：中山王勝

好內，有子百二十餘人。《晉載記》：姚弋仲有子四十二人。《宋書》：孝武子二十八

人，胡藩子六十人。《梁書》：鄱陽王恢男女百人，封侯者三十九人。《陳書》：宣帝

子四十二人，《北史》：吐谷渾有子六十人；馮跋有了百餘人，後俱為馮弘所殺。馮盎

子三十人。李遷哲妾媵百數，男女六十九人，緣漢千里間，第宅相次，姬妾之有子者，

分處其中。遷哲鳴笳導從，往來其間，子孫參見，或忘其名，披簿以審之。《唐書》分

王守禮有子六十餘人，棣王琰五十五子，延王玢三十六子，靖恭太子琬男女五十八人，

李林甫子女各二十五人。《宋史》：錢昱生子百數。王弇州《皇明盛事》：慶成王九十

九子。

醜女變美

《南史》梁武帝丁貴嬪，有赤痣在左臂，療之不去，又體多疣。及武帝將納之，遂並失

所在。《遼史》：欽哀皇后蕭氏，黝面狼視，入宮嘗拂承天太后榻，獲金雞吞之，膚色

光澤勝常。太后驚異曰：「是必生奇子。」又而果生興宗。《宋史》：謝皇后面黧黑，

又翳一目，早孤，嘗躬親汲飪。有詔選謝氏女入宮，諸父櫸伯不肯送，曰：「即入宮，

不過一老宮婢耳。」會上無夕，有鵲來巢燈山，眾以為后妃之祥。櫸伯不得已，送就道。

后忽病疹，及愈，膚脫，瑩白如玉，醫又以藥去其翳。入宮未幾，遂立為皇后。

一門才女

《唐書》：貝州宋廷芬，五女皆警慧善屬文。長若莘，次若昭、若倫、若憲、若荀，皆

不願適人，欲以學名其家。節度使李抱真奏之，德宗愛其才，悉留宮中。帝作詩，每令

賡和，呼為學士。秘禁圖籍，皆令總領。若昭歷憲、穆、敬三朝，皆呼先生，后妃與諸

生皆以師禮見。而廷芬有男，獨愚不可教，為民終身。

童女生子

南史張麗華初事龔貴嬪，方十歲，後主見而悅之，因得幸，遂有娠。《輟耕錄》：至元

丁丑，民間訛言采秀女，故婚嫁不問長幼。松江民蘇達卿女年十二，贅浦仲明之子為婿，

明年生一子。此皆事之絕奇者。晉明帝崩時，年僅二十七。其子成帝享國七年，年二十

二。則明帝生成帝時，年僅十三耳。北魏獻文帝亦十三歲生孝文帝。北齊琅琊王儼被害

時，年十四，已有四男。此亦皆生子最早。又漢昭帝年十二，立皇后上官氏。北齊高澄

亦年十二，尚孝靜帝妹馮翊長公主。《後周書》：於翼年十一，尚宇文泰女平原公主。

此又婚期之最早者。

老婦生子

《太平廣記》：張詧妻與詧貌相似。詧事郭汾陽，既歿，妻偽為丈夫衣冠，名為詧弟，

復事汾陽。汾陽薨，詧妻年七十餘，再適潘老，生二子，曰滔，曰渠。《金史》：始祖

函普居完顏部，部有兩族交惡，函普解之，部人遂以六十歲未嫁之賢女配之，即明懿皇

后也。生德帝烏魯，季曰幹魯，女曰注思版。亦見洪皓《松漠記聞》。

賣妻再合

《陳書》：徐陵弟孝克，當侯景之亂，京師大饑，賣妻臧氏與孔景行。妻不肯，卒賣之，

以其資養母。景行既歿，妻歸，謂孝克曰：「往日之事，非為相負。今既得脫，當歸供

養。」遂復為夫婦。

風吹送妻

王阮亭自記其先世本農家，無妻室，忽天大風，空中吹墮一女，遂以為妻。厥後子妻繁

盛，仕宦歷數世不絕。人多疑其妄，然古亦有此事。元時郝經有《天賜夫人》詩一首，

云：「八月十五雙星會，佳婦佳兒好婚對。黑風當筵滅明燭，一朵仙桃降天外。梁家有

子是新郎，芊氏忽從鍾建背。負來燈下見鬼物，雲鬢欹斜倒冠佩。自說成都五千里，恍

惚不知來此際。甘心與作梁家婦，詔起高門榜天賜。幾年夫婿作相公，滿眼兒孫盡朝貴。

」

古婦女不嫌鬚

《晉書�桓溫傳》：溫眼如紫石棱，鬚作蝟毛礫，尚南康公主。是尚主時已有鬚也。宋

山陰公主夜就褚淵，淵不敢從。公主曰：「褚公鬚髯如戟，何無丈夫氣？」是公主並愛

其有鬚也。唐武后時，朱敬則疏曰：「近聞尚食柳模自言：子良賓潔白美鬚眉，堪充宸

御。」是鬚眉之好者，並可進御於武后也。

內監娶妻

內監多有娶妻者，浣濯饎爨之事，亦所必需，不必盡如《雙槐歲抄》所云「此輩男性猶

在也」。按《後漢書〔原無「後字」〕劉愉〔瑜〕傳》：常侍、黃門亦廣娶妻。《周舉

傳》：監宦之人，亦復以形勢威侮良家，取女閉之，至於白首，歿無配偶。《單超傳》：

四侯轉橫，多取良人美女，以為姬妾，《趙皇后傳》：宮婢道房與中宮史曹宮對食。應

劭注曰：宮人自相與為夫婦，名對食。《唐書�高力士傳》：河間人呂元晤有女國姝，

力士娶之。元晤自刀筆吏擢至少卿。《李輔國傳》：帝為娶元擢女為妻，擢以故為梁州

刺史。宋神宗疾，宣仁太后諭內侍梁惟簡曰：「令你新婦做領黃袍，十歲來孩兒著得者。

」又《朱子語類》：梁師成妻死，蘇叔黨、范溫皆衰絰往哭。《水東日記》：明宣德中，

賜太監陳蕪兩夫人（《明史》本傳作兩宮人）。天順初，賜故太監吳誠妻第宅莊田。天

順中，霍瑄奏：鎮守大同中官韋力轉強取部民女為妾。此皆前代故事。若元順帝時有中

官趙伯顏不花，本契丹士人被擒者，年已三十餘，妻、子具矣。帝憐其才，刑為閹人，

命為樞密院使。不花不舍其妻，仍與之共處。則未閹以前之妻，非可概論也。至如秦趙

高養義女，贅其婿閻樂，此宦官之有養女也。《後漢書》：順帝四年詔：聽中官得以養

子襲爵《劉愉〔瑜〕傳》：中官競立繼嗣，繼體傳爵，或乞子於疏屬，或買兒於市道。

又曹騰有養子曹嵩，即曹操之父。此宦官又有養子也。唐德宗生母沈氏，因天寶之亂，

失所在，登極後，使人遍求。有高力士女，頗能言禁中事，乃與女官李真一合謀，希圖

望外。力士子白其誣。此亦宦官子女也。魚朝恩有養子名令微，服綠。朝恩攜以見代宗，

乞金紫。帝未答，有司已奉紫服於前，遂賜之。武宗時宦官仇士良，請以開府蔭其子，

為千牛，給事中李中敏判云：「開府階誠宜蔭子，謁者監何由有兒？」昭宗時，楊復恭

多養假子，守信、守亮、守忠、守貞、守厚等為節度使、刺史，孔緯於上前詰之，復恭

曰：「子壯士，欲以衛國家。」緯曰：「何不使姓李而姓楊乎？」復恭無以對。此又宦

官養子之極濫者也。《夷堅志》：大璫張去非之子安世使北朝，人送之，有「便是中朝

一漢兒」之句。京師人以內侍養子不閹者為漢兒也。元至順二年，御史臺言：「江西參

政李允中，乃宦者李邦寧養子也。」至如《後漢書》欒巴先為宦者，給事掖廷，後陽氣

通暢，白上乞退，乃拜為郎中。《北史》：魏孝文帝幽皇后馮氏，因帝南征，遂與中宦

高菩薩亂。北齊武成帝胡後，與諸奄人褻狎。明魏忠賢與客氏淫亂。此又宦官變異，仍

能為人道者。

《後漢書》：袁紹勒兵誅宦官，無少長皆殺之，或有無須而誤死者。唐中宗時，宦官用

事，竇從一曲意下之，見訟者無須，亦曲加承接。===神像配合

杜氏《通典》：汾陰后土祠，為婦人塑像，武后移河西梁山神塑像以配之。開元十一年，

有司始遷梁山神像於別室。歐陽公《歸田錄》：小孤山日久訛為小姑，而對江有彭郎磯，

土人遂為「小姑嫁彭郎」之謠。《蓼花淵閑錄》：臨海有杜拾遣廟，年久訛為杜十姨，

塑為女像；又有伍子胥廟，訛為伍髭須，遂塑長髯者為伍髭須神，以配十姨。《張南軒

集》：舜廟中有武后像即日投之江中。祠廟之神，以訛傳訛，而又為之配合，此里俗之

最可笑者也。

男娼、尼站、和尚教坊

比頑童之訓，見於《尚書》，可見三代已有此風。後有彌子瑕、鄂君、龍陽君，以及漢

之籍孺、閎孺、鄧通、韓嫣、董賢之徒，至於傅脂粉以為媚。（漢惠帝時，黃門侍中皆

傅脂粉。衝帝時，有飛章告李固胡粉飾貌，搔頭弄姿。魏曹子建亦好傅粉。晉何晏動靜

自喜，粉白不去手。唐張昌宗得幸於武后，又薦其兄易之，傅粉施朱，俱承辟陽之寵。

後唐莊宗嘗自傅粉，與伶人戲。此皆傅粉故事。）史臣之贊曰：「柔曼之傾國，非獨女

德，蓋亦有男色焉。」《癸辛雜識》謂，東都盛時，有經此圖衣食者。政和中立法：告

捕男子為娼者，杖一百，賞錢五十貫。南渡後，吳俗尤盛，皆傅脂粉，盛妝飾，善針指，

呼謂亦如婦人，其為首者號師巫行頭。凡官府有不男之訟，則呼使驗之。敗壞風俗，莫

此為甚云。按此風相習，歷代皆所不免，然如宋時之傅脂粉，並有師巫行頭之類，則罕

矣。《癸辛雜識》又記，臨平明因寺，尼刹也，往來僧官每至，必呼尼之少艾者供寢，

寺中苦之。於是專作一寮，貯尼之有違濫者，以供不時之需，名曰尼站。曾三異《同話

錄》：唐元和中，有僧文淑者，聚眾論說內典，託言鄙褻之事，同輩爭為歌曲，呼所居

為和尚教坊。此皆事之不經者也。

妻肉僧

呂藍衍《言鯖》謂陝西邊郡山中，僧人皆有家小，以為異。不知其地近蒙古風俗，凡喇

嘛多娶妻食肉，毋足怪也。（元人馬祖常《河西歌》：「賀蘭山下河西地，女郎十八梳

高髻。茜根染衣光如霞，即召瞿曇作夫婿。」正是甘涼一帶舊俗也。）《唐書�李德裕

傳》：蜀先主祠旁有猱村，民皆剃髮若浮屠者，而畜妻子自如。鄭熊《番禺雜志》：廣

州僧有室家者，謂之火宅僧，呼僧之妻曰梵嫂。房千里《投荒雜錄》謂：南人不信釋氏，

間有一二僧，皆擁婦食肉，土人以女配之，呼曰師郎。或有疾，請僧設食，宰殺羊豕以

敢之，目為除齋。陶穀《清異錄》：京師大相國寺僧，有妻曰梵嫂。曾三異《同話錄》：

僧鑒虛作煮肉法，行於世。是僧之妻肉，由來久矣。又《古今原始》：宋太祖時，始禁

道士不得畜妻。是古來道士亦皆有妻室矣。今世俗亦尚有一種火居道士，有妻子，與民

人無異。

館師為帝王

古來有以孝廉而為帝王者。孫策死，孫權方哭於喪次，張昭曰：「此豈孝廉哭時耶？」

晉武帝初以貴公子當品，鄉里莫敢為輩。州內十二郡中正，乃共舉鄭默與帝並登孝廉。

是吳大帝、晉武帝皆曾舉孝廉也。《隋書》：許善心謂：「梁武帝出自諸生。」又徐鉉

所撰《劉鄗墓志》有云：元宗方在膠庠，吳帝使君召拜為郎中。元宗乃南唐主李也。是

梁武、李亦俱由秀才起也。有以狀元為帝王者，夏主遵頊也。又有以館師而封王者。北

齊後主緯有侍書張景仁，封建安王，而馬敬德先為後主師，已卒，趙郡王彥深曰：「何

容侍書封王，而侍講翻無封爵？」乃亦追封敬德為廣漢郡王。宋趙普少時亦為館師，人

稱為趙學究，後封韓王。有以館師而為帝者。《南史》：陳霸先少時嘗遊義興，館於許

氏，後遂為帝。《五代史》：朱溫之父誠，以五經教授鄉里，號朱五經。卒，溫既為帝，

乃追尊為烈祖。

奴封侯

竇建德兵至滑州，刺史王軌奴殺軌，攜其首降。建德曰：「奴殺主，大逆，吾何為受之？

」立命斬奴。唐太宗嘗曰：「近有奴告主反者，謀反不能獨為，必與人共之，何患不破，

何必使奴告耶？自今有奴告主者，皆勿受，仍斬之。」《唐書�魏謩傳》：大理卿馬曙

有犀甲，為奴王慶所告。議者謂：「奴訴主，法不聽。」蓋引此詔律也。郭子儀婿趙縱，

為其奴告謀反，德宗留其奴於內，下其事御史雜治。張鎰力引太宗事固爭，乃杖殺奴，

而貶縱。建中元年詔書：「奴婢告主，非謀叛者，以自首論。」遼聖宗詔：「家主非謀

反大逆，不得告。」《元史�速不台傳》：征欽察時，有奴來告其主者，速不台縱為民。

太祖曰：「奴不忠其主，肯忠他人乎？」遂戮之。《明史》：何真攻賊王成，募擒成者

予鈔十千。成奴縛成出，真矛之鈔，命具湯鑊烹奴，令於眾曰：「奴叛主者，視此。」

是皆嚴於主僕之分，所以杜悖逆之萌也。哥舒翰戰敗，揭榜收散卒，欲復守潼關。其將

火拔歸仁執之，以降安祿山。祿山曰：「汝叛主，不忠不義。」乃執而斬之。蕭仲宣家

奴告其主怨謗，金海陵煬王亮曰：「仲宣之侄，以誹謗誅，故其家奴敢妄告。」趣命殺

告者。雖劇賊暴主，亦復知此，何光武之討彭寵，寵蒼頭子密殺寵以降，竟封子密為不

義侯？又劉永將慶吾斬永降，亦封慶吾為列侯耶？侯景圍台城，募北人先為奴者，並令

自拔，賞以不次。朱異黥奴乃以其儕逾城投賊。景以為儀同，使至闕下誘城內，乘馬披

錦袍，詬曰：「朱異五十年仕宦，方得中領軍，我始事侯王，已為儀同。」於是奴僮盡

出。光武之侯子密，毋乃近是。

按《後漢書�光武紀》：十一年，詔殺奴婢者不得減罪。又詔：敢炙灼奴婢，論如律。

又詔除奴婢射傷人棄市律。是光武之政，多假借奴婢，豈當時深有見於奴婢之受虐，而

為此令耶？

九儒十丐

《謝疊山集》有《送方伯載序》曰：「今世俗人有十等：一官，二吏，先之者，貴之也；

七匠，八娼，九儒，十丐，後之者，賤之也。《鄭所南集》又謂：元制一官，二吏，三

僧，四道，五醫，六工，七獵，八民，九儒，十丐。而無七匠、八娼之說。蓋元初定天

下，其輕重大概如此，是以民間各就所見而次之，原非制為令甲也。

盜賊敬名德

東漢時，盜賊亦知敬信名德。周黨居廣武，託疾杜門。賊暴縱橫，惟至廣武，過城不入。

姜詩至孝，赤眉賊經其里，弛兵而過，曰：「驚大孝必觸鬼神。」 乃遺米肉而去。樊宏

恩德著於鄉里，赤眉至，皆曰：「樊君素善，何心攻之？」孔嵩宿驛亭，盜竊其馬，既

而知為嵩也，乃相責曰：「孔仲山善士，豈宜侵盜乎？」 遂還之。姜肱兄弟遇盜，劫去

衣資，後盜知肱，叩還盜所劫衣物。孫期至孝，鄉里化其仁讓。黃巾賊起，過期裏，相

戒「不犯孫先生舍」。李恂罷官家居，西羌反，恂被執。羌素聞其名，放遣之。徐幸隱

居不仕，漢末賊寇縱橫，皆敬幸，轉相約敕，不犯其閭。袁閎隱居，黃巾賊獨不入閎鄉，

鄉人就閎避難者皆獲免。鄭康成自徐州還高密，遇黃巾數萬人，見康成皆拜，相約不入

其縣境。事皆見《後漢書》各本傳。蓋其時風氣如此，雖盜賊亦知敬賢也。張角之亂，

向栩請「不必興兵，但遣人於河上北向讀《孝經》以代之」，語雖可笑，然當日人心習

俗略可概見。使在後世，雖極迂腐之士，亦必不出此言矣。

權奸有仙骨

《說郛》載《李林甫外傳》：林甫少時，有道士見之，謂曰：「某行世間五百年，始見

郎君一人，已列仙籍，當白日升天。如不欲，則二十年宰相。郎君何所欲？」林甫曰：

「願為相。」道士惋惜良久，臨行囑其勿行陰賊。後果為相。安祿山嘗語術者曰：「我

對天子亦不懼，惟見李相公輒無地自容，何也？」術士曰： 「公有陰兵五百在左右，皆

銅頭鐵額。及李相公至，一青衣童子捧香爐而來，則僕射銅頭鐵額之類皆避去。當是仙

官暫謫耳。」淩準《艅艎日疏》：盧杞未第時，遇仙嫗麻姓者，引至水晶宮，見太陰夫

人。夫人問曰：「公有仙相，能居此乎？能為地仙時一到此乎？能為中國宰相乎？公願

何事？」曰：「願為宰相。」遂遣還。何薳《春渚紀聞》：蔡京能目視皎曰，久而不瞬。

又洪容齋《隨筆》：蔡京死後四十二年還葬，皮肉俱消，獨心胸上隱起一卍字，高二分

許，如鐫就者。《夷堅志》：安淳為諸生時，夢入宮闕，一真宮坐殿上，有江瀆神先在

庭下。真官背命吏引惇居其上，惇不敢。真官曰：「鬼趣安得處仙上？汝生前乃富陵朱

真人也。」此數事雖皆出於小說，然必非無稽。豈古來大奸大惡，必有仙骨者乃能為之

耶？其理不可曉也。

一人殺四王、兩大臣

北齊趙郡王睿欲逐幸臣和士開，爭論於宮中。既出，至永巷，被送華林園，於雀離佛院

令劉桃枝拉殺之。平秦王歸彥謀逆，上令劉桃枝牽入，桃枝臨之以刃，擊鼓隨之，子孫

十五人皆棄市。簡平王浚被收，入地牢，盛以鐵籠。文宣使劉桃枝就籠刺之，槊每下，

浚以手拉折之。於是薪火亂投，燒而死。郎琊王儼出至永巷，劉檔枝反接其手，以袂塞

口，反袍蒙頭負出大明宮，鼻血滿面，立殺之。後主欲殺斛律光，召至涼風堂，劉桃枝

自後撲之，不倒，光曰：「桃枝貫作如此事。」 桃枝與三力士拉殺之。後主殺隴東郡王

胡長仁，亦使劉桃枝馳驛至齊州賜死。桃枝一人凡殺四王、兩大臣，此前古所未有也。

初齊文襄令善相者皇甫玉相桃枝，曰： 「極貴，王侯將相，多死其手。」亦異矣哉！

一將軍平三國，皆生擒其王

《唐書》：蘇定方征賀魯，破降其五弩失畢兵十餘萬，追敗賀魯於伊麗水上。賀魯遁至

石國，定方遣蕭嗣業往擒之。思結闕挨斤都曼擁所部及疏勒、朱俱波、蔥嶺等國復叛，

定方討之。將至其地，一日夜行三百里，遂圍其城，都曼面縛出降。後又為熊津道大總

管，討百濟。賊傾國來拒，定方大戰破之。其王義慈及太子隆等奔於北境，定方進圍其

城。義慈次子泰自立為王，眾不服，有來降者。定方乘勢登城，泰開門降，其大將又以

義慈及太子隆等送款。定方凡平三國，皆生俘其王以歸，前此所未有也。《明史》安南

黎季犛弑主，自稱太上皇，立子蒼為帝。其故王之孫陳天平入訴，季犛詭請還國，而伏

兵襲殺之。張輔奉命往征，破其多邦城，進克東都。季犛遁，輔遣將窮追，至奇羅海口，

獲季犛及蒼並偽太子等，乃班師。後陳氏故臣簡定復叛，別立陳季擴為皇，而自稱越上

皇。沐晟討之，反為所敗。乃復命輔往，分道進擊，獲簡定於美良山中，惟季擴未獲。

帝詔班師，而季擴雖已請降，乘輔歸，復出肆劫。輔再往，屢擊破之。季擴奔老撾，輔

遣將師祐索之。破其三關，遂縛季擴出。輔一人凡三定安南，皆生俘其王，可與定方並

稱也。

此清朝作品在全世界都属于公有领域，因为作者逝世已经超过100年，且作品于1931年1

月1日之前出版。

